
ᓯᕗᓕᖅᑎ ᓇᓗᓇᐃᖅᓯᔪᖅ ᒥᓂᔅᑕᐅᑉ ᑐᒡᓕᐊᓂᒃ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 
 
ᐃᖃᓗᐃᑦ, ᓄᓇᕗᑦ (ᔫᓂ 25, 2010) - ᓯᕗᓕᖅᑎ ᐄᕙ ᐋᕆᐊᒃ ᐅᓪᓗᒥ ᐅᖃᐅᓯᖃᖅᑲᐅᔪᖅ ᓄᑖᒥᒃ ᒥᓂᔅᑕᒧᑦ 
ᑐᒡᓕᐊᓂᒃ ᐃᖅᑲᓇᐃᔭᖅᑎᑖᕐᖓᑕ ᐃᖅᑲᓇᐃᔭᖅᑐᓕᕆᔨᒃᑯᓐᓂ. 
 

ᓗᐃᔅ ᕚᓴᓐ ᒥᓂᔅᑕᒧᑦ ᑐᒡᓕᐅᓂᐊᓕᖅᑐᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐱᒋᐊᕐᓗᓂ ᔪᓚᐃ 2, 2010. ᑭᖑᕝᕖᓂᐊᖅᑐᖅ 
ᐊᓗᑭ ᕈᕼᐊᔅᒥᒃ, ᐱᒋᐊᓛᓕᕐᖓᑦ ᒥᓂᔅᑕᒧᑦ ᑐᒡᓕᐅᓂᕐᒧᑦ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ. 
 

ᒥᔅ ᕚᓴᓐ ᓄᓇᕗᑦ ᒐᕙᒪᒃᑯᖏᓐᓄᑦ ᑐᑭᒧᐊᖅᑎᑦᓯᔨᐅᓯᒪᔪᖅ ᐃᖅᑲᓇᐃᔭᖅᑎᓂᒃ ᐱᓕᕆᖃᑎᖃᕐᓂᕐᒧᑦ 2007-ᒥᓂᑦ. 
ᖃᐅᔨᒪᓂᓕᒃ ᐊᓪᓚᕝᕕᓕᕆᓂᕐᒧᑦ ᐊᐅᓚᑦᓯᔨᐅᓂᕐᒧᓪᓗ ᐊᑯᓂ ᐃᖅᑲᓇᐃᔮᖃᖅᓯᒪᓪᓗᓂ, ᐊᕐᕌᒎᓯᒪᔪᓂᒃ ᖁᓕᓂᒃ, 
ᑐᕌᒐᖃᖅᓯᒪᓪᓗᓂ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᐅᓚᑦᓯᓂᕐᒧᑦ. ᒥᔅ ᕚᓴᓐ ᐊᐅᓚᑦᓯᔨᐅᓯᒪᔪᖅ ᐃᖅᑲᓇᐃᔭᖅᑎᓄᑦ 
ᐱᔨᑦᓯᕋᐅᑎᓕᕆᓂᕐᒧᑦ ᔅᑖᓐᑕᓐ ᐋᓐᓂᐊᖃᕐᓇᖏᑦᑐᓕᕆᔨᒃᑯᖏᓐᓄᑦ, ᐊᖏᔪᖅᑳᖑᓯᒪᓪᓗᓂ ᐃᖅᑲᓇᐃᔭᖅᑐᓕᕆᓂᕐᒧᑦ 
ᐸᕐᓇᐃᓂᕐᒧᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᓄᓇᑦᓯᐊᑉ ᒐᕙᒪᒃᑯᖏᓐᓄ. ᒥᔅ ᕚᓴᓐ ᐸᐃᑉᐹᑖᖅᓯᒪᔪᖅ ᑎᒥᐅᔪᓂᒃ 
ᐊᐅᓚᑦᓯᔨᐅᓂᕐᒧᑦ, ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒧᑦ, ᐃᖅᑲᓇᐃᔭᖅᑐᓕᕆᓂᕐᒧᓪᓗ. 
 

“ᖁᕕᐊᑦᑐᖓ ᑐᙵᓱᑦᑎᒍᓐᓇᕋᒃᑯ ᒥᔅ ᕚᓴᓐ ᐃᖅᑲᓇᐃᔮᖅᑖᖓᓄᑦ ᒥᓂᔅᑕᒧᑦ ᑐᒡᓕᐅᓂᕐᒧᑦ ᐱᓕᕆᕕᑦᑎᓐᓂ,” 
ᐅᖃᖅᓯᒪᔪᖅ ᑖᓂᐊᓕ ᓲᓴᒃ, ᒥᓂᔅᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, “ᒥᔅ ᕚᓴᓐ ᐊᑦᓱᕉᑎᖃᖅᓯᒪᓪᓗᓂ 
ᐃᖅᑲᓇᐃᔭᖅᑎᐅᓯᒪᔪᖅ ᐊᕐᕌᒍᓂᒃ ᐱᖓᓱᓂᒃ ᓇᓗᙱᑦᑐᖓᓗ ᐃᑲᔪᕐᓂᐊᕐᖓᑦ ᑐᑭᒧᐊᖅᑎᑦᓯᓗᓂ ᒐᕙᒪᑦᑎᓐᓂᒃ 
ᑐᕌᒐᑦᑎᓐᓄᑦ ᓴᙱᓕᖅᐹᓪᓕᖅᑎᓯᒐᓱᐊᕐᓂᕐᒧᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑦᑎᓐᓂᒃ -- ᓯᕗᓪᓕᐅᔾᔭᐅᒍᒪᓯᒪᔪᖅ 
ᑐᕌᒐᑦᑎᓐᓂᒃ ᑕᒪᑦᑕ: ᑲᑐᔾᔨᓗᑕ ᐋᖅᑭᑦᓱᐃᓗᑕ ᓯᕗᓂᑦᓴᑎᓐᓂᒃ.” 
 

“ᓯᕗᓕᖅᑎᐅᑦᓯᐊᕐᓂᒃᑯᑦ ᐃᖅᑲᓇᐃᔭᖅᑎᑦᑕᓗ ᐊᑦᓱᕉᑎᖃᕐᓂᖏᓐᓄᑦ ᑲᔪᓯᒍᑎᖃᕈᓐᓇᕐᓂᐊᖅᑐᒍᑦ ᐱᐅᓯᕙᓪᓕᐊᑎᓪᓗᒋᑦ 
ᒐᕙᒪᒃᑯᑦ ᐱᓕᕆᐊᖏᓐᓂᒃ ᐱᔨᑦᓯᕋᐅᑎᖏᓐᓂᓪᓗ ᓄᓇᕗᒻᒥᐅᓕᒫᓄᑦ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ. 
“ᐅᖃᖃᑎᒋᒌᖅᓯᒪᔭᕋ ᒥᔅ ᕚᓴᓐ ᐱᐅᓯᕚᓪᓕᖅᑕᐅᒋᐊᖃᕐᓂᖏᓐᓄᑦ ᐃᖅᑲᓇᐃᔭᖅᑎᑖᕋᓱᐊᖃᑦᑕᕐᓂᖅ 
ᐃᖅᑲᓇᐃᔭᖅᑎᑖᖃᑦᑕᕐᓂᒧᓪᓗ ᖃᓄᑎᒋᐅᖃᑦᑕᕐᓂᖓ, ᓇᓗᓇᐃᖅᓯᓯᒪᒋᐊᖃᕐᓂᕗᓪᓗ ᐱᓕᕆᔾᔪᑎᑦᓴᖃᕆᐊᖃᕐᓂᕗᑦ 
ᐃᖅᑲᓇᐃᔭᖅᑎᕗᑦ ᐱᓕᕆᑦᓯᐊᕈᓐᓇᖃᑦᑕᖁᓪᓗᒋᑦ.” 
 

ᒥᔅ ᕚᓴᓐ ᑎᒃᑯᐊᖅᑕᐅᓂᖓ ᐊᑐᓕᕐᓂᐊᖅᑐᖅ ᐅᓪᓗᖓᑕ ᓄᙳᐊᓂ ᔪᓚᐃ 2, 2010. 
 

### 
 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᒍᓐᓇᖅᑕᐃᑦ:  
ᐄᒪᓕ ᕗᑦᔅ 
ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ 
ᓯᕗᓕᖅᑎᐅᑉ ᐊᓪᓚᕝᕕᖓᓂ 
867-975-5059 
 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

